



	
	

	
	

	Pagina:Poesie e satire di Pietro Buratti veneziano.pdf/229

	
		Da Wikisource

		


		

		
		

		Salta a ła navigasion
		Salta a ła riserca
		 Sta pagina la xe stà trascrita, ma la gà ancora da vegner rileta.  


Nato ai piaceri e popolar per boria

     L'è tanto avezzo a disprezzar fortuna

     Che chi no sà dei fasti soi la storia

     Pol crederlo un strozzà da sta laguna:

     Figura picoleta, e tomboloria,

     Colo curto, e bovin, muso da luna,

     Batolon, libertin, omo d'inzegno,

     De più no digo, va zà tuti a segno.

La fama che a le chiacole va drio

     Per so degno campion la lo destina

     Zigando, cossa dormistu per Dio

     Se l'Elefante in Piazza s'avicina?

     Ti solo riparar, Marchese mio,

     Ti pol, corendo a gambe, la rovina,

     Urge el bisogno, e in mezo a tante mone

     L'omo ti è ti de cuor, l'omo che impone.

Mostra nel gran cimento la fermezza

     Degna de un militar, de un russo degna,

     Mostra de un Grego oriondo la finezza,

     E zà ch'el mondo te batizza tegna

     Se peca i pulizioti de lentezza

     Dopera el to casnà, trionfa, e regna,

     Novo xe el caso, e no pol far da medico

     Che un marchese signor, e enciclepedico.

Da ste parole che anca un sasso move

     El marchese invasà tol sù el capelo

     E pronto a dar de lu condegne prove

     El core più veloce de un oselo

     Co pochi eroi de la botega dove

     La bestia fora afato de cervelo

     Dal fogo spaventada dei soldai

     Minaciava a Venezia orendi guai.

